
Ngalelinye lilanga gogo bekashanyela ekhaya kakhe ngesikhatsi 
atfola imali lebekasayikhohliwe. Bekajabule kakhulu kangangobe 
bekadansa futsi ahlabela.

“Buka,” washo aphakamisela lemali emoyeni. “Manje ngitawentani 
ngayo? Ngiyati! Ngitawuya emakethe ngiyotsenga ingulube?”

Ngako-ke ngakusasa, 
waya emakethe 
watsenga ingulube 
lencane lenhle. 
Wayifasa ngelibhande 
entsanyeni, wabophela 
intsambo kulelibhande 
wabese uyidvonsa 
ngalo wahamba waya 
ekhaya. Endleleni leya 
ekhaya, wahlangana 
nemtsangala 
wetingondvo lomfishane.

Logogo watsi, 
“Ngiyakucela, 
Ngulube, yeca 
lomtsangala.” Kepha 
lengulube ayitange 
iwece lomtsangala. 
Nanobe asayincenge 
kangakanani, lengulube 
ayitange inyakate.

Kusenjalo kwachamuka inja icolosha wabese logogo utsi kuyo, 
“Yinja, Yinja! Wota lapha! Ngicela kutsi ucoshe lengulube. Ayifuni 
kweca lomtsangala futsi angeke ngifike ekhaya lamuhla ebusuku.”

Kepha lenja ayitange iyicoshe lengulube.



Ngako-ke logogo watsatsa libhakede lemanti lebe lime khona lapho 
emtsangaleni. “Manti, ngicela kutsi utsele lenja. Lenja ayifuni 
kucosha lengulube. Lengulube ayifuni kweca lomtsangala futsi 
angeke ngifike ekhaya lamuhla ebusuku.”

Kepha emanti ala kutsela ingulube.

Logogo wabona inkhabi lapha khashane. Yatsi nayisondzela, 
wayimemeta, Nkhabi! Nkhabi! Ngicela kutsi unatse lamanti. 
Lamanti akafuni kutsela lenja. Lenja ayifuni kucosha lengulube. 
Lengulube ayifuni kweca lomtsangala futsi sekucala kuba 
mnyama. Sikhatsi sekutsi mine nalengulube siye ekhaya.

Kepha lenkhabi ayitange iwanatse lamanti.

Kusenjalo kwafika Sosilaha.

Wammisa wabuye wamcenga, “Sosilaha, Sosilaha, ngicela kutsi 
uhambe nalenkhabi. Lenkhabi ayifuni kunatsa lamanti. Lamanti 
akafuni kutsela lenja. Lenja ayifuni kucosha lengulube. Lengulube 
ayifuni kweca lomtsangala. Ngibona inyanga seyiyaphuma. 
Lengulube kanye nami kufanele kutsi ngabe sifike ekhaya  
kuleli-awa nehhafu lelendlulile.”

Kepha Sosilaha wala kutsatsa lenkhabi ...

Manje logogo besacala kutfukutsela – kute lomsitako! Ngako-
ke wakhipha intsambo ekhikhini lakhe futsi watsi, “Ntsambo, 
Ntsambo, ngicela ubophe loSosilaha. LoSosilaha akafuni kutsatsa 
lenkhabi. Lenkhabi ayifuni kunatsa lamanti. Lamanti akafuni 
kutsela lenja. Lenja ayifuni kucosha lengulube. Lengulube ayifuni 
kweca lomtsangala, futsi ngibona inyeti. Mine nengulube kufanele 
kutsi ngabe sinema-awa sifikile ekhaya.”

Kepha lentsambo ayitange imbophe loSosilaha.

Kusenjalo, kwendlula ligundvwane ligijima, logogo walimemeta, 
“Gundvwane! Gundvwane! Ngicela uhlafune lentsambo. Lentsambo 
ayifuni kubopha loSosilaha. LoSosilaha akafuni kutsatsa 
lenkhabi. Lenkhabi ayifuni kunatsa lamanti. Lamanti akafuni 
kutsela lenja. Lenja ayifuni kucosha lengulube. Lengulube ayifuni 
kweca lomtsangala kantsi futsi nenyanga seyiphakeme kakhulu 
esibhakabhakeni. Lengulube kanye nami kufanele kutsi ngabe 
sesilungiselela kulala manje.”

Leligundvwane lema. Labuka logogo. “Yebo,” kwasho ligundvwane, 
“Ngitawuyihlafuna lentsambo, uma nje ungangipha shizi.”



Logogo wavele wafaka sandla sakhe sashona phansi ekhikhini 
lakhe. Waphutsata wabese ukhipha lucetu lwashizi wapha 
leligundvwane. Kwatsi lapho ligundvwane selimudlile loshizi lacala 
laluma intsambo; intsambo yacala yabopha Sosilaha; Sosilaha 
wacala kuchuba inkhabi; inkhabi yacala kunatsa emanti; emanti 
acala atsela inja; inja yacala yacosha ingulube yabese ... lengulube 
iyazuba yeca umtsangala.

Logogo wajubula kakhulu wabese uyahamba uya ekhaya. 
“Ekugcineni,” kwasho logogo.

Ingabe yena nengulube yakhe bafika ekhaya sikhatsini? Kute 
lowatiko. Kepha uma ngabe logogo uhlala edvute nawe kantsi futsi 
uyati, sicela kutsi usitjele.

KHOMBISA LIKHONO LAKHO LEBUCIKO!
Khetsa inkhundla lekulendzaba lapho logogo akhuluma khona. 
Dvweba sitfombe salenkhundla bese udvweba nelibhamuta 
lenkhulumo lagogo. Kopa emagama akhe lakulendzaba bese uwafaka 
kulelibhamuta lenkhulumo. Manje dvweba emabhamuta enkhulumo 
yaletilwane kanye/nobe tintfo letikulenkhundla bese uwagcwalisa 
ngemagama locabanga kutsi tawasho!

Lokubukwako
Ucabanga kutsi lomsikati losekamdzala besekakhatsele uma afika ekhaya? 
Ingulube yona? Dvweba sitfombe sabo nabafika ekhaya.

Umsebenti wetandla
Sebentisa titja temaphepha noma emakhalibhodi, upende futsi ufake tintsambo 
kwenta timfonyo tebadlali kulendzaba.

Kulingisa
Lingisa lendaba usebentisa timfonyo lotentile.

Kufundza
Ungakhumbula kutsi lomsikati losekamdzala bekafuna letintfo ngatinye 
tenteni: ingulube, inja, emanti, inkhabi, intsambo, ibhusha, ligundvwane? Uma 
bewungulomsikati lomdzala bewungenta njani kutsi lengulube izube yece 
lofenisi (ngaphandle kwekuyilamata)?

Kubhala
Khetsa sitfombe kulendzaba lapho lomsikati lomdzala akhuluma khona. Dvweba 
sitfombe salomdlalo sitfombe bese udvweba lokulifu lokubonisa kukhuluma 
kwalomsikati lomdzala. Kopisha emagama akhe kulendzaba uwafake kulelifu 
lelikhombisa kukhuluma. Nyalo ke dvweba lokulifu lokubonisa kukhuluma 
kwetilwane/noma tintfo nje kulesigcawu bese ugcwalisa ngemagama 
lewucabanga kutsi tingahle tiwashilo.

Siswati www.nalibali.org

